Улсын Их Хурлын 2015 оны хаврын ээлжит чуулганы

Төсвийн байнгын хорооны 5 дугаар сарын 21-ний өдөр 

/Пүрэв гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Б.Болор ирц, хэлэлцэх асуудлыг танилцуулж хуралдааныг даргалав.

Хуралдаан ирвэл зохих 19 гишүүнээс 11 гишүүн ирж, 57.9 хувийн ирцтэйгээр 13 цаг 35 минутад Төрийн ордны “Б” танхимд эхлэв.

Чөлөөтэй: Д.Ганхуяг, Ц.Даваасүрэн, Ч.Хүрэлбаатар.


Эмнэлгийн чөлөөтэй: Н.Батбаяр, М.Зоригт.

Нэг. Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төсөл /анхны хэлэлцүүлэг/. 

Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Сангийн яамны Төсвийн бодлого төлөвлөлтийн газрын дарга Ж.Ганбат, Төсвийн бодлого төлөвлөлтийн газрын зарлагын хэлтсийн дарга О.Хуягцогт, Төсвийн бодлого, төлөвлөлтийн газрын орлогын хэлтсийн дарга Э.Батбаяр, Төсвийн бодлого төлөвлөлтийн газрын нэгтгэлийн хэлтсийн дарга Д.Өлзийсайхан, Хөгжлийн санхүүжилт, өрийн удирдлагын газрын өрийн удирдлагын хэлтсийн дарга Н.Нарангэрэл нар оролцов.

Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам нар байлцав.

Хуулийн төслийн хэлэлцэх эсэх асуудлыг хоёр тусад нь хэлэлцсэн тул анхны хэлэлцүүлгийг мөн тус тусад нь хэлэлцэв.

1. Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл.

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Д.Дэмбэрэлийн тавьсан асуултад Сангийн сайд Ж.Эрдэнэбат хариулж, тайлбар хийв.


Хуулийн төслийн талаар зарчмын зөрүүтэй санал гараагүй тул анхны хэлэлцүүлгээр батлуулах горимын саналаар санал хураалт явуулав.

Б.Болор:  -Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслийг анхны хэлэлцүүлгээр нь батлах горимын саналаар санал хураалт явуулъя.

Зөвшөөрсөн

11


Татгалзсан


0


Бүгд



11


100 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Л.Эрдэнэчимэг Улсын Их Хурлын чуулганы нэгдсэн хуралдаанд танилцуулахаар тогтов.

2. Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төсөл.

Тогтоолын төслийн анхны хэлэлцүүлэгтэй холбогдуулан Улсын Их Хурлын гишүүн Р.Амаржаргалын тавьсан асуултад Байнгын хорооны дарга, Улсын Их Хурлын гишүүн Б.Болор хариулж, тайлбар хийв.

Б.Болор: 1.Тогтоолын төслийн нэрийг “Засгийн газрын өрийн удирдлагын 2016-2018 оны стратегийн баримт бичиг батлах тухай” гэж өөрчлөх гэсэн саналаар санал хураалт явуулъя.


Зөвшөөрсөн

11

Татгалзсан


0


Бүгд



11

100 хувийн саналаар санал дэмжигдлээ.

2. Засгийн газрын 2016-2018 оны өрийн удирдлагын стратегийг батлах тухай тогтоолын хамт өргөн мэдүүлсэн Засгийн газрын өрийн удирдлагын 2016-2018 оны стратегийн баримт бичгийг тогтоолын хавсралт болгож батлах гэсэн саналаар санал хураалт явуулъя.

Зөвшөөрсөн

11


Татгалзсан

Бүгд



11


100 хувийн саналаар санал дэмжигдлээ.

3.  Засгийн газрын 2016-2018 оны өрийн удирдлагын стратеги гэсэн тогтоолын хавсралтыг хасах саналаар санал хураалт явуулъя.

Зөвшөөрсөн

11



Татгалзсан


0


Бүгд



11


100 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Л.Эрдэнэчимэг Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 13 цаг 48 минутад хэлэлцэж дуусав.

Хоёр. Төсвийн тогтвортой байдлын тухай хуульд нэмэлт оруулах тухай хуулийн төсөл /эцсийн хэлэлцүүлэг/.

Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Сангийн яамны Төсвийн бодлого төлөвлөлтийн газрын дарга Ж.Ганбат, Төсвийн бодлого төлөвлөлтийн газрын зарлагын хэлтсийн дарга О.Хуягцогт, Төсвийн бодлого, төлөвлөлтийн газрын орлогын хэлтсийн дарга Э.Батбаяр, Төсвийн бодлого төлөвлөлтийн газрын нэгтгэлийн хэлтсийн дарга Д.Өлзийсайхан, Хөгжлийн санхүүжилт, өрийн удирдлагын газрын Өрийн удирдлагын хэлтсийн дарга Н.Нарангэрэл нар оролцов.

Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам нар байлцав.

Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүдээс асуулт болон санал гараагүй болно.

Б.Болор: Төсвийн тогтвортой байдлын тухай хуульд нэмэлт оруулах тухай хуулийн төслийг чуулганы нэгдсэн хуралдаанд оруулан батлуулах нь зүйтэй гэсэн саналыг дэмжье гэсэн саналаар санал хураалт явуулъя.

90.0 хувийн саналаар санал дэмжигдлээ.

Байнгын хорооноос гарах танилцуулгыг Улсын Их Хурлын гишүүн Л.Эрдэнэчимэг Улсын Их Хурлын чуулганы нэгдсэн хуралдаанд танилцуулахаар тогтов.

 Хуралдаан 19 минут үргэлжилж, 13 цаг 49 минутад өндөрлөв.


Тэмдэглэлтэй танилцсан:


ТӨСВИЙН БАЙНГЫН
ХОРООНЫ ДАРГА
 Б.БОЛОР

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ
УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ 

ТӨСВИЙН БАЙНГЫН ХОРООНЫ 5 ДУГААР САРЫН 21-НИЙ ӨДРИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Болор: -Төсвийн байнгын хорооны гишүүдэд өдрийн мэндийг хүргэе. Төсвийн байнгын хорооны 2015 оны 5 дугаар сарын 21-ний өдрийн хуралдаан эхэлж байна. Ирц 57,9 хувь. 11 гишүүн ирсэн байна.

Ирсэн гишүүд: Амаржаргал, Болор, Дэмбэрэл, Наранхүү, Оюунхорол, Санжмятав, Сономпил, Сумъяабазар, Д.Эрдэнэбат, Ж.Эрдэнэбат, Эрдэнэчимэг нарын гишүүд хүрэлцэн ирсэн байна.

Байнгын хорооны хуралдаан нээснийг мэдэгдье.

Байнгын хорооны хуралдаанаар хэлэлцэх асуудлыг танилцуулъя.

1. Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төсөл, анхны хэлэлцүүлэг.

2. Төсвийн тогтвортой байдлын тухай хуульд нэмэлт оруулах тухай хуулийн төсөл, эцсийн хэлэлцүүлэг.

Хэлэлцэх асуудалтай холбогдуулан саналтай гишүүд байна уу?

-Алга байна.

Хэлэлцэх асуудалдаа оръё.

Эхний асуудал.

Нэг. Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл, Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төсөл, анхны хэлэлцүүлэг.

Ажлын хэсгийн бүрэлдэхүүнийг танилцуулна.

Сангийн сайд болон холбогдох албан тушаалтнууд гээд танилцуулчихъя.

Байнгын хорооноос ажлын хэсэг байгуулагдсан. Ажлын хэсгийг Улаан гишүүн ахалж ажилласан байгаа. Түрүүчийн удаа бид хэлэлцэх эсэхийг ярьж байхдаа энэ хоёр тогтоолын төслийг тусад нь хэлэлцсэн байгаа. Энэ удаад 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслөө эхлээд хэлэлцье. 

Дараа нь Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төслийг хэлэлцье.

Хэлэлцэж байгаа асуудалтай холбогдолтой асуулт асуух гишүүд байна уу?


1. 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төсөл.

Д.Дэмбэрэл: -Төсвийн хүрээний мэдэгдэл ярьж байна уу? Энэ дээр ажлын хэсгээс энэ дээр санал байхгүй юу?

Б.Болор: -Ажлын хэсэг санал байхгүй. Зарчмын зөрүүтэй гурван санал өрийн асуудал дээр байгаа юм байна.

-Дэмбэрэл гишүүн.

Д.Дэмбэрэл: -ДНБ-ий эзлэх хувь байгаа шүү дээ. Би Сангийн сайдаас асуучихдаг юм билүү.  Энэ оны эцэст 5 хувь гэдэг бол энэ барагцаатай гарах уу, жаахан нэмэгдэхгүй юу? Төсвийн хүрээний мэдэгдлээс би асууж байна.

Хоёрдугаарт, нэгдсэн төсвийн алдагдал байгаа. Энэ алдагдал маань хасах 4. Ер нь төсвийг алдагдалгүй баталбал зүгээр гээд байсан. Тэгээд энэ хасах 3, хасах 4 гээд заавал алдагдалтай болж таараад байна. Үүнийг Сангийн яамнаас танилцуулахдаа бид нар энэ төсвийн алдагдалгүй батлаад байвал төсөв маань их аятайхан болох нь гээд байсан. Үүнийгээ, алдагдлыг багасгахгүй юм уу? Алдагдалгүйгээр төсвөө батлуулж байх, бага юмтай явж чадахгүй юу? Ийм хоёр асуулт асуучихъя.

Б.Болор: -Эрдэнэбат сайд хариулчихъя.

Д.Дэмбэрэл: -Би эхнийх нь, ДНБ-ий өсөлт 2016 оны эцэст 5 хувь гэдэг дээр итгэлтэй байна уу? Энэ 5-аас дээш гарах нь уу, доошоо буучих нь уу гэж байна шүү дээ.

Ж.Эрдэнэбат: -Ер нь манай улсын экспортын гол нэр төрлийн бүтээгдэхүүний дэлхийн зах зээлийн үнэ буурч байгаа хэдий ч энэ оны эхний улирлуудын статистик дүн мэдээллээс харвал бас биет хэмжээгээ өсгөөд тодорхой хэмжээний борлуулалтыг аж ахуйн нэгжүүд маань хийж байгаа ийм зүйл бий. Хоёрдугаарт, дэлхийн олон улсын санхүүгийн байгууллагуудын гаргаж байгаа дүгнэлтийн хүрээнд бас манай яамнаас боловсруулж өргөн барьсан энэ төсвийн хүрээний мэдэгдэл дэх ДНБ-ий өсөлт үндсэндээ хувь хэмжээний хувьд маш ойролцоо ийм дүгнэлтүүд гарч байгаа. Тийм учраас ирэх жилийн 5 хувийн өсөлтийг энэ хэмжээнд өсчих байх гэсэн ийм тооцооллыг хийсэн. Энэ оны хувьд өмнөх баримт бичигт 8 хувийн өсөлттэй байна гэсэн ийм баримт бичгийг төсвийн хүрээний мэдэгдэлд Улсын Их Хурлаас баталж гаргасан байгаа. Энэ хувийн хувьд энэ онд тодорхой хэмжээнд эдийн засгийн өсөлт буурна гэсэн ийм тооцооллыг хийж байгаа. Энэ жилийн хувьд 5,4 хувь дээр ДНБ-ий өсөлт гарах байх гэсэн урьдчилсан ийм прогноз тооцооллыг хийсэн байгаа.

Төсвийн алдагдлын хувьд үндсэн төсвийг алдагдалгүй байлгах зарчмыг энэ төсвийн хүрээний мэдэгдэлд барьсан байгаа. Бид нарын хувьд үндсэн төсөв гэдэг зүйлээ юу гэж ойлгоод байна вэ гэхээр ерөөсөө төсвийн үндсэн дөрвөн төсөв байж байгаа. Нийгмийн даатгалын, хүний хөгжил сангийн, орон нутгийн, улсын гэсэн ийм үндсэн дөрвөн төсөв байгаа. Энэ дөрвөн төсвийн хувьд тодорхой хэмжээнд үндсэн төсвүүдээ алдагдалгүй батлаад, дээр нь улсын төсөв дээр байгаа хөрөнгийн зардалд эзэлдэг гадаадын зээл тусламжаар буюу Хөгжлийн банкнаас санхүүжиж байгаа зарим төсөл, арга хэмжээнүүдийг тусгаад явах ийм зайлшгүй шаардлага бас байгаа. Үүнийгээ бид нар бас эх үүсвэртэй төсөв гэж нэрлээд байгаа. Тэгэхээр эх үүсвэртэй төсвийн хэмжээгээр төсвийн алдагдлыг 4 хувь гэж ингэж тооцож байгаа юм. Ингэснээрээ яах вэ гэхээр ямар нэгэн байдлаар төсвийн алдагдлыг санхүүжүүлэх зорилгоор Монгол Улсын Засгийн газар дотоод бонд гаргахгүй гэдэг ийм л зарчмыг барьж байгаа юм. Энэ дээрээсээ үндэслээд энэ 4 хувь гэдэг алдагдал гарч ирж байгаа.

Хэрвээ бид огт алдагдалгүйгээр төсвөө батлах, нэгдсэн төсвөө огт алдагдалгүйгээр батлах ийм зарчим барих юм бол гадаадын ямар нэгэн зээл тусламж болоод бусад эх үүсвэртэй төслийн хөрөнгө оруулалтын шинж чанартай, төсөл, хөтөлбөрийн шинж чанартай зарлага, санхүүжилтийг огт гаргахгүйгээр явах ийм шаардлага үүсэхээр байгаа. Тийм учраас эх үүсвэртэй төсвийн алдагдлыг 4 хувь дээр бариад явъя гэсэн ийм зарчмын байр суурийг барьж боловсруулсан.

Б.Болор: -Эрдэнэбат сайдад баярлалаа.

Гишүүд асуулт асууж дууслаа.

Хуулийн төслийн талаар зарчмын зөрүүтэй санал гараагүй. Мөн ажлын хэсгээс хуулийн төсөл дээр зарчмын зөрүүтэй саналууд гараагүй байгаа. 

Ажлын хэсгээс хуулийн төслийг анхны хэлэлцүүлгээр батлуулах горимын санал гаргасан тул санал хураалт явуулъя.

Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслийг анхны хэлэлцүүлгээр батлуулъя гэсэн санал хураалт явуулъя.

Санал хураалт.

Санал хураалтад 11 гишүүн оролцож, 11 гишүүн дэмжиж, 100 хувийн саналаар уг төслийг анхны хэлэлцүүлгээр батлуулах санал дэмжигдлээ.

 Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай хуулийн төслийг анхны хэлэлцүүлгээр нь батлуулах нь зүйтэй гэсэн санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Эрдэнэчимэг танилцуулна.

2. Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төсөл.

Энэ дээр ажлын хэсгээс зарчмын зөрүүтэй гурван санал гарсан байна. Зарчмын зөрүүтэй саналаар санал хураалт явуулъя.

Асуулт асуух гишүүд нэрээ өгье.

-Амаржаргал гишүүнээр тасаллаа.

Р.Амаржаргал: -Би хэрвээ зөв ойлгож байгаа бол энэ бол техникийн чанартай л асуудал байна шүү дээ. Бичиг баримтаа боловсруулан гаргахдаа техникийн чанартай  “баримт бичиг” гэсэн хоёрхон үг орхичихсон юм байна шүү дээ. Тэр утгаар нь техникийн чанартай юм гэж ойлгоод үүнийг шууд санал хураагаад анхны хэлэлцүүлгээр нь баталж болохгүй юу?

Б.Болор: -Болохгүй гэж манай хуулийнхан хэлээд байгаа. Тэгэхээр үүнийг ингэж явахаас өөр аргагүй юм билээ. Журмаар нь л явчихъя. Уг нь аль болохоор хялбаршуулах тал дээр бид бас нэлээн ярилцлаа. Гэхдээ манай Тамгын газраас болохгүй гээд байгаа учраас журмаар нь, хуулийнх нь хүрээнд явуулсан нь дээр байх.

Зарчмын зөрүүтэй санал.

1.Тогтоолын төслийн нэрийг Засгийн газрын өрийн удирдлагын 2016-2018 оны стратегийн баримт бичиг батлах тухай гэж өөрчлөх. Санал гаргасан ажлын хэсэг.

Санал хураалт.

 Санал хураалтад 11 гишүүн оролцож, 11 гишүүн дэмжиж, 100 хувийн саналаар ажлын хэсгээс гаргасан зарчмын зөрүүтэй эхний санал дэмжигдлээ.

2. Засгийн газрын 2016-2018 оны өрийн удирдлагын стратегийг батлах тухай тогтоолын хамт өргөн мэдүүлсэн Засгийн газрын өрийн удирдлагын 2016-2018 оны стратегийн баримт бичгийг тогтоолын хавсралт болгож батлах. Санал гаргасан ажлын хэсэг.

Санал хураалт.

Санал хураалтад 11 гишүүн оролцож, 11 гишүүн дэмжиж, 100 хувийн саналаар ажлын хэсгээс гаргасан санал дэмжигдлээ.

Ажлын хэсгээс гаргасан гурав дахь санал байна.

3.  Засгийн газрын 2016-2018 оны өрийн удирдлагын стратеги гэсэн тогтоолын хавсралтыг хасах. 
Санал гаргасан ажлын хэсэг.


Санал хураалт.

Санал хураалтад 11 гишүүн оролцож, 11 гишүүн дэмжиж, 100 хувийн саналаар ажлын хэсгээс гаргасан санал дэмжигдлээ.

Зарчмын зөрүүтэй саналуудаар санал хурааж дууслаа.

Байнгын хорооноос санал, дүгнэлт гарна. Санал, дүгнэлтийг Улсын Их Хурлын нэгдсэн хуралдаанд Улсын Их Хурлын гишүүн Эрдэнэчимэг танилцуулна.

Засгийн газрын 2016-2018 оны өрийн удирдлагын стратегийг батлах тухай Улсын Их Хурлын тогтоолын төслийн анхны хэлэлцүүлгийг хэлэлцэж дууслаа.

Дараагийн асуудалдаа оръё.

Хоёр. Төсвийн тогтвортой байдлын тухай хуульд нэмэлт оруулах тухай хуулийн төсөл, эцсийн хэлэлцүүлэг.

Хуулийн төслийн эцсийн хувилбарыг та бүхэнд тараасан байгаа.

Төслийн эцсийн хувилбартай холбогдуулан асуулт асуух гишүүд байна уу?

-Алга байна.

Төслийн эцсийн хувилбартай холбогдуулан үг хэлэх гишүүн байна уу?

-Байхгүй байна.

Төсвийн тогтвортой байдлын тухай хуульд нэмэлт оруулах тухай хуулийн төслийг чуулганы нэгдсэн хуралдаанд оруулан батлуулах нь зүйтэй гэсэн саналыг дэмжье гэсэн томьёоллоор санал хураалт явуулъя.

Санал хураалт.

Санал хураалтад 11 гишүүн оролцож, 9 гишүүн дэмжиж, санал дэмжигдлээ.

 Төсвийн тогтвортой байдлын тухай хуульд нэмэлт оруулах тухай хуулийн төслийн эцсийн хэлэлцүүлэг явуулсан талаар Төсвийн байнгын хорооноос танилцуулга гарна. Танилцуулгыг Улсын Их Хурлын гишүүн Эрдэнэчимэг танилцуулна.

 Төсвийн тогтвортой байдлын тухай хуульд нэмэлт оруулах тухай хуулийн төслийн эцсийн хэлэлцүүлгийг хэлэлцэж дууслаа.

Төсвийн байнгын хорооны энэ өдрийн хуралдаанаар хэлэлцэх асуудал дууслаа.

Хуралдаан өндөрлөлөө. Та бүхэнд баярлалаа.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ
 Б.БАТГЭРЭЛ

